
AHOLI TURMUSH DARAJASINI 
OSHIRISHDA IJTIMOIY 

HIMOYANING O‘RNI

Sherjonov Sherjon Alijan o‘g‘li
O‘zbekiston Respublikasi Bank-moliya akademiyasi 

 mustaqil izlanuvchisi

Annotatsiya: Mazkur maqolada aholini ijtimoiy farovonligini ta’minlashga ta’sir etuvchi omillar o‘rganilgan. Aholini ijtimoiy 
himoya qilish orqali ularning turmush darajasini yaxshilash masalalari ko‘rib chiqilgan. Aholi turmush darajasini oshirishda 
ijtimoiy himoyaning o‘rni, jumladan, moliyalashtirish manbalari tahlil qilingan.

Kalit so‘zlar: ijtimoiy himoya, iste’mol hajmi, aholining turmush darajasi, ijtimoiy ta’minot, ijtimoiy nafaqalar, ijtimoiy soha, 
davlat byudjeti, pensiya ta’minoti. 
Abstract: In this article, the factors affecting the social well-being of the population are studied. Issues of improving the 
standard of living of the population through social protection were considered. The role of social protection in raising the 
standard of living of the population, including sources of financing, is analyzed.
Key words: social protection, consumption volume, standard of living of the population, social security, social allowances, 
social sphere, state budget, pension provision. 
Аннотация: В данной статье изучаются факторы, влияющие на социальное самочувствие населения. Рассмо-
трены вопросы повышения уровня жизни населения посредством социальной защиты. Анализируется роль соци-
альной защиты в повышении уровня жизни населения, включая источники финансирования.
Ключевые слова: социальная защита, объем потребления, уровень жизни населения, социальное обеспечение, 
социальные выплаты, социальная сфера, государственный бюджет, пенсионное обеспечение. 

K I R I S H
Bugungi kunda xalqaro tashkilotlar tomonidan dunyo aholisi turmush darajasini oshirish va kambag‘al-

likdan aziyat chekayotgan mamlakatlarga ko‘maklashish maqsadida qator ishlar amalga oshirib kelinmoqda. 
Jumladan, BMTning Bosh assambleyasida 2000-yilda qabul qilingan “Ming yillik rivojalanish dasturi” hamda 
2015-yilda tasdiqlangan “2030-yilgacha mo‘ljallangan Barqaror rivojlanish maqsadlari dasturi” bevosita dunyo 
mamlakatlari aholisini iqtisodiy-ijtimoiy qo‘llab-quvvatlash, shuningdek, ekologiya buzilishining oldini olgan 
holda, aholining salomatligini asrashga qaratilgan muhim tadbirlar sirasiga kiradi.

O‘zbekiston Respublikasi Prezidentining “2022–2026-yillarga mo‘ljallangan Yangi O‘zbekiston taraqqiyot 
strategiyasi to‘g‘risida”gi Farmonining (PF–60, 2022) 3 ustuvor yo‘nalishida “Iqtisodiyot tarmoqlarida barqaror 
yuqori o‘sish surʼatlarini taʼminlash orqali kelgusi besh yilda aholi jon boshiga yalpi ichki mahsulotni – 1,6 bara var 
va 2030-yilga borib aholi jon boshiga to‘g‘ri keladigan daromadni 4 ming AQSH dollaridan oshirish hamda 
“daromadi o‘rtachadan yuqori bo‘lgan davlatlar” qatoriga kirish uchun zamin yaratish” vazifalari belgilangan.

O‘zbekistonda aholining moddiy, maʼnaviy hamda ijtimoiy ehtiyojlari ko‘rsatkichlarini ifodalaydigan “tur-
mush darajasi” atamasi kengroq qo‘llaniladi. Unga to‘liq ilmiy taʼrif beradigan bo‘lsak, bu jismoniy, maʼnaviy va 
ijtimoiy ehtiyojlarning rivojlanish darajasi, qondirilganlik miqyosi va ularni qondirish uchun yaratilgan imkoni-
yatlarni aks ettiruvchi kompleks ijtimoiy-iqtisodiy kategoriyadir.

A D A B I Y O T L A R  S H A R H I
Aholining ijtimoiy jihatdan muhtoj qatlamlarini aniqlash metodologiyasi, ijtimoiy jihatdan muhtoj aholi qatlam-

lariga ijtimoiy xizmatlar ko‘rsatish va ularni ijtimoiy qo‘llab-quvvatlash, aholini ijtimoiy himoya qilish tizimining 
amal qilish mexanizmiga bag‘ishlangan ilmiy tadqiqotlar uzoq xorijlik G. Basso, M. Dolls, S. Bexrendt, J. Berg, 
R. Merkl kabi olimlarning ilmiy ishlarida tahlil etilgan.

Yaqin xorij mamlakatlarida aholini ijtimoiy himoya qilish tizimining shakllanishi va rivojlanish bosqichlari, 
ijtimoiy davlatni shakllanishining ayrim jihatlari, aholini ijtimoiy himoya qilishning nazariy-metodologik asoslari, 
xorij mamlakatlarda aholini ijtimoiy himoya qilish tizimi va modellari amal qilishining xususiyatlari N. A. Volgin, 
V. V. Antropov, S. V. Kalashnikov va boshqa olimlar tomonidan o‘rganilgan.

O‘zbekistonlik A. V. Vaxabov, T. M. Axmedov, Q. X. Abduraxmonov, X. P. Abulqosimov, N. M. Majidov, B. X. 
Umurzoqov, R. R. Xasanov, M. K. Abdullayeva, R. F. Djumanova, N. Q. Zokirova, M. A. Xakimova va boshqa 
iqtisodchi olimlarning ilmiy ishlarida o‘rganilgan.

T A D Q I Q O T  M E T O D O L O G I YA S I
Maqolani yozish jarayonida mantiqiy fikrlash, ilmiy abstraksiya, induksiya, deduksiya, tizimli yondashuv, 

tarkibiy va qiyosiy tahlil, umumlashtirish kabi usullardan foydalanildi.

T A H L I L  V A  N A T I J A L A R
Maʼlumki, aholi turmush darajasini barchamiz aholi jon boshiga to‘g‘ri keladigan daromadlar va isteʼmol 

hajmi miqdorining ortishi yoki kamayishi bilan baholashga odatlanganmiz. Aslida u ancha kengroq tushuncha 
hisoblanadi. Lekin hozircha bu boradagi konsepsiyalarni aholining turmush darajasi sifatini har tomonlama 
xarakterlab beradigan yagona ko‘rsatkichga keltirish bo‘yicha samarali usul mavjud emas.

Birlashgan millatlar tashkilotining tavsiyasiga ko‘ra, tug‘ilish, o‘lim, umr ko‘rish davomiyligi, sanitar-gigi-
yenik sharoitlarning mavjudligi, oziq-ovqat mahsulotlarining isteʼmol darajasi, uy-joy, taʼlim olish va madaniy 
imkoniyatlar, ish sharoitlari va bandlik darajasi, daromadlar va xarajatlar muvozanati, isteʼmol narxlari, transport 
vositalari bilan taʼminlanganligi, dam olish va hordiq chiqarish, ijtimoiy taʼminot, inson huquqlari va erkinliklari 
kafolatlanganligi kabi yo‘nalishlar turmush darajasini ifodalovchi ko‘rsatkichlar tarkibiga kiradi. Biroq, bu ko‘rsat-
kichlarning hammasini ham qiymat ko‘rinishida baholash imkoni bo‘lmaganligi sababli, ushbu parametrlardan 
bir nechtasini qamrab olgan holda, turmush darajasi baholanadi. Ulardan, eng asosiysi, aholi jon boshiga 
to‘g‘ri keladigan daromadlar hajmi bo‘lib, mazkur ko‘rsatkich mamlakat aholisi turmush darajasini baholash 
bilan birga, xalqaro taqqoslamalarda ham foydalanish imkonini beradi.

Shuni alohida taʼkidlash lozimki, aholi turmush darajasining yaxshilanishi, bevosita ishlab chiqarish va 
xizmat ko‘rsatish sohalari samaradorligining ko‘lami, ilmiy-texnik taraqqiyot, aholining madaniy-maʼrifiy savi-
yasi va tarkibi, milliy xususiyatlar, albatta hukumat tomonidan qabul qilinadigan chora-tadbirlar hamda amaliy 
harakatlar natijasiga bog‘liq bo‘ladi.

Bugungi kunda ham BMT tomonidan dunyo aholisi turmush darajasini oshirish va kambag‘allikdan aziyat 
chekayotgan mamlakatlarga ko‘maklashish maqsadida bir qancha ishlar amalga oshirilmoqda. Jumladan, 
BMTning Bosh assambleyasida 2000-yilda qabul qilingan “Ming yillik taraqqiyot dasturi” hamda 2015-yilda 
qabul qilingan “2030-yilgacha mo‘ljallangan Barqaror rivojlanish maqsadlari dasturlari” bevosita dunyo mam-
lakatlari aholisini iqtisodiy-ijtimoiy qo‘llab-quvvatlash, shuningdek, ekologiya buzilishining oldini olgan holda 
aholining salomatligini asrashga qaratilgan muhim ishlar sirasiga kiradi.

1-rasm: Turmush sifatining shakllanishiga ta’sir ko‘rsatadigan omillar (Vaxabov, 2019)

Mamlakatimiz iqtisodiyotini rivojlantirish va liberallashtirish sharoitida aholi daromadlari tarkibida qator 
o‘zgarishlar sodir bo‘ldi. 

Birinchidan, daromad shakllari o‘zgardi, ya’ni uning an’anaviy turlari (ish haqi, pensiya, nafaqa, stipendiya) 
qatoriga mutlaqo yangilari – tadbirkorlik faoliyatidan, (ko‘chmas) mulkdan, qimmatli qog‘ozlardan, chet el va -
lyutasidan keladigan daromadlar qo‘shildi. 

Ikkinchidan, daromadlarning tarkibiy qismlari miqdor va sifat jihatidan o‘zgardi, bu borada fuqaro ixtiyo-
ridagi haqiqiy daromadlar, daromad tanqisligi, tirikchilik minimumi, qashshoqlik darajasi, oila pul daromadlari-
ning xarid qobiliyati kabi tushuncha va kategoriyalar paydo bo‘ldi.

Uchinchidan, daromadlardan foydalanishning yangi yo‘nalishi paydo bo‘ldi: majburiy to‘lovlar va badallar, 
chet el valutasi, qimmatli qog‘ozlar va shaxsiy mulkni sotib olish uchun xarajatlar, tijorat banklariga qo‘yilmalar 
shular jumlasidandir. Ta’kidlash joizki, aholi daromadlarining darajasi qanchalik yuqori bo‘lsa, uning zaruriy 
ehtiyojini qondirish, salomatligini saqlash, dam olishini tashkil etish, ma’lumot olishi, bo‘sh vaqtlarini madaniy 
tarzda o‘tkazishi bo‘yicha imkoniyatlari shunchalik ko‘p bo‘ladi.

Aholining turmush darajasi uning hayot kechirishi uchun zarur bo‘lgan moddiy va ma’naviy ne’matlar bilan 
ta’minlanishi hamda kishilar ehtiyojining bu ne’matlar bilan qondirilishi darajasi orqali namoyon bo‘ladi. Shu 
bilan birga, aholi turmush darajasining BMT tomonidan tavsiya etilgan ko‘rsatkichlari tizimi o‘z ichiga quyidagi 
guruhlarni oladi: 

● tug‘ilish va o‘lish darajasi hamda boshqa demografik ko‘rsatkichlar; 
● hayot kechirishning sanitar-gigiena jihatidan sharoitlari; 
● oziq-ovqat tovarlarini iste’mol qilish darajasi; turar joy sharoitlari; 
● ma’lumot va madaniyat; mehnat qilish va bandlik sharoitlari; 
● aholining daromadlari va xarajatlari;
● hayot kechirish qiymati va iste’mol narxlari;
● transport vositalari;
● dam olishni tashkil etish;
● ijtimoiy ta’minot. 
Aholining turmush darajasi ma’lum bir turlarga qarab tasniflanadi.

2-rasm: Aholini turmush darajasini ehtiyojlarni qondirish darajasiga qarab tasniflanishi (Eliseyeva, 2002)

Aholining ijtimoiy farovonligi mamlalatda olib borilayotgan ijtimoiy siyosatga, uning yo‘nalishlari va tan-
langan ustuvorliklar ko‘lamiga bog‘liq bo‘ladi. Odatda, ijtimoiy siyosat quyidagi asosiy yo‘nalishlarda olib boriladi: 

● aholini ijtimoiy himoya qilish;
● ijtimoiy ta’minot;
● davlat ijtimoiy kafolatlarini ta’minlash. 
Bugungi kunda quyidagilar ijtimoiy yordam tizimini moliyaviy va moddiy jihatdan qo‘shimcha tarzda 

qo‘llab-quvvatlamoqda:
● o‘z mablag‘lari va jamg‘armalari hisobidan o‘z xodimlariga ijtimoiy qo‘llab-quvvatlash maqsadlarida 

moliyaviy yordam to‘layotgan va turli imtiyozlar berayotgan korxonalar;
● jamoat tashkilotlari;
● kasaba uyushmalari, nuroniylar, nogironlar jamiyatlari va boshqalar.
Ijtimoiy ta’minot – fuqarolarning qarilikda, kasallik ro‘y berganda, mehnat qobiliyatini vaqtinchalik yoki 

butunlay yo‘qotganda, boquvchisini yo‘qotganda, shuningdek, uyda ijtimoiy yordam ko‘rsatish davlat tizimidir. 
Ijtimoiy ta’minotning markazida pensiya ta’minoti yotadi (Butun dunyoda ijtimoiy ta’minot deganda pensiya 
ta’minoti tushuniladi). Bizning respublikamizda ijtimoiy ta’minot quyidagi manbalardan amalga oshiriladi:

● davlat ijtimoiy sug‘urtasi hisobidan shakllanadigan Pensiya jamg‘armasi;
● davlat ijtimoiy sug‘urtasining bir qismini yo‘naltirish hisobidan shakllanadigan Bandlikka ko‘maklashish 

jamg‘armasi;
● davlat ijtimoiy sug‘urtasining bir qismini yo‘naltirish hisobidan shakllanadigan Kasaba uyushmalarining 

mablag‘lari;
● davlat budjeti.

3-rasm: Aholini ijtimoiy muhofaza qilish tadbirlarini moliyalashtirish manbalari (imv. uz, 2022)

Ijtimoiy ta’minotning muhim funksiya – ijtimoiy himoyalash funksiyasini bajaradi. Jamiyat, o‘z fuqarolariga 
ijtimoiy ta’minotni taqdim etar ekan, birinchi navbatda o‘z oldiga ularni ijtimoiy himoya qilishdek o‘ta muhim 
vazifani qo‘yadi, zero qiyin hayotiy holatlarda ularni himoyalash, turli (moddiy, jismoniy, ruhiy, yosh bilan, oilaviy 
vaziyat bilan bog‘liq) muammolarni hal qilishda yordam berish ijtimoiy ta’minotning zarurligi va ahamiyatini 
belgilab beradi.

4-rasm: Ijtimoiy ta’minot xizmatlari va to‘lovlarini moliyalashtirish manbalari (Qosimova, 2017)

Ijtimoiy soha va aholini ijtimoiy qo‘llab-quvvatlash xarajatlarini tahlil qiladigan bo‘lsak, 2022-yilda davlat byud-
jeti xarajatlarining 49,7 foizini ijtimoiy soha xarajatlari tashkil etib, 2021-yilga nisbatan 25 678,3 mlrd. sumga oshgan 
holda 117 691,9 mlrd so‘mga ijro etildi. Ijtimoiy soha xarajatlarining asosiy qismi ta’lim sohasiga yo‘naltirildi.

1-jadval: Davlat byudjetining ijtimoiy soha va aholini ijtimoiy qo‘llab-quvvatlash xarajatlari, (mlrd. so‘mda) 
(imv. uz, 2023)
№ Ko‘rsatkichlar 2020-yil 2021-yil 2022-yil 
1 Ta’lim 20 885,2 34 552,7 50 271,3
2 Sog‘liqni saqlash 14 842,6 19 581,0 27 288,3
3 Madaniyat va sport 2 290,8 2 572,3 4 289,6
4 Fan 1 028,7 1 151,2 1 447,1

5 Ijtimoiy himoya xarajatlari 6 573,7 10 244,7 23 303,6
6 Byudjetdan tashqari Pensiya jamg‘armasiga transfertlar 8 000,0 14 700,0 11 092,0

Murakkab iqtisodiy ahvol yuzaga kelganiga qaramay, O‘zbekistonda aholi uchun eng muhim ijtimoiy vazi-
falarni hal yetish maqsadida zarur mablag‘lar izlab topildi. Islohotlarning dastlabki bosqichida ijtimoiy muho-
fazaga ajratilgan davlat xarajatlari resrublika byudjetining uchdan bir qismini tashkil etdi.

2022-yilda ijtimoiy himoya uchun amalga oshirilgan xarajatlar 2021-yilga nisbatan 78,3 fiozga yoki 8 516,8 
mlrd so‘mga oshgan holda 19 397,1 mlrd so‘mni tashkil etdi. Ijtimoiy xarajatlarning oshishi ijtimoiy nafaqa 
to‘langan oilalar sonining oshishi va ijtimoiy himoyaga muhtoj oilalarga bir martalik moddiy yordam ko‘rsatilishi 
bilan bog‘liq (PQ–258, 2022).

Bugungi kunda Ijtimoiy himoya yagona reyestri (VMQ–654, 2021) tashkil qilingan bo‘lib, yagona axborot 
tizimi orqali ijtimoiy himoyaga muhtoj aholi qatlamining ro‘yxati shakllantirilib, inson omilisiz shaffof holda 
nafaqalarni tayinlash bo‘yicha ishlar amalga oshirilmoqda.

X U L O S A
Bugungi kunda mamlakatimizda aholining ijtimoiy ta’minotini yaxshilash, ijtimoiy xizmatlar sifatini oshirish, 

ijtimoiy yordamning aniq manzilli bo‘lishini ta’minlash, ijtimoiy ta’minot borasida xalqaro hamkorlikni yo‘lga 
qo‘yish va mustahkamlash kabi o‘ta muhim tadbirlarning huquqiy, tashkiliy, iqtisodiy va moliyaviy asoslari 
yaratilgan va jamiyat oldida turgan ijtimoiy ustuvorliklardan kelib chiqqan holda takomillashib bormoqda.

Bugungi kunda aholini ijtimoiy ta’minlash ishlari bir nechta davlat ijroiya organlari tomonidan amalga 
oshiriladi, ularning faoliyatini muvofiqlashtirish va samaradorligini oshirish zarur bo‘ladi.

Buning uchun, quyidagi chora-tadbirlarni amalga oshirish zarur, deb hisoblaymiz:

● mahalla fuqarolar yig‘inlariga davlat qonunlari asosida mahalliy sharoitdan kelib chiqib huquqiy 
me’yorlarni qabul qilishida, shuningdek moliyaviy masalalarda mustaqillik berish;

● berilgan vakolatlarini amalga oshira olish uchun o‘z hududida turli to‘lovlar joriy etish va ularni undirish, 
mavjud soliqlardan tushadigan mablag‘larning bir qismini mahallalar hisob raqamiga o‘tkazishni joriy etish;

● ijtimoiy ta’minot idoralari, sog‘liqni saqlash boshqarmasining shahar va tuman bo‘limlari bilan mahalla 
fuqarolar yig‘ini o‘rtasida shartnomalar tuzish va ular asosida ijtimoiy madadga muhtoj oilalar uchun 
imtiyozli narxlarda dori-darmonlar olish hamda bu ishga tegishli homiylarni jalb etish;

● mahallada madaniy-maishiy sharoitlarni yaxshilash, mahalla fuqarolari uchun qulay ijtimoiy infratuzil-
mani yo‘lga qo‘yishda mahalla tadbirkorligidan foydalanish;

● nafaqa to‘lovlari tizimini tartibga solish, manzilli xarakterga ega bo‘lmagan imtiyozlarni kamaytirish hiso-
biga ko‘proq ehtiyoj sezayotgan oilalarga imtiyozlar hajmini oshirish;

● oilalarni ijtimoiy muhofaza qilish tadbirlarini moliyalashtirish uchun byudjetdan tashqari (xayriya jamg‘ar-
malari, homiylar) mablag‘larni jalb qilishni ko‘paytirish lozim. Bu kam ta’minlangan oilalarga ijtimoiy 
to‘lovlar hajmi va qamrovini oshirishga imkon beradi.

Adabiyotlar ro‘yxati:
1. O‘zbekiston Respublikasi Prezidentining 2022-yil 28-yanvardagi PF–60-son “2022–2026-yillarga mo‘ljallangan Yangi 

O‘zbekistonning taraqqiyot strategiyasi to‘g‘risida”gi Farmoni.
2. Ijtimoiy siyosat. O‘quv qo‘llanma i. f. d., prof. A. V. Vaxabovning umumiy tahriri ostida – Toshkent.: “Universitet”, 2019. 

– 242 b.
3. Елисеева И. И. Социальная статистика. Учеб. пособие. М.:”Финстатинформ”, 2002. – 57 с.
4. O‘zbekiston Respublikasi Prezidentining 2022-yil 29-apreldagi “Ijtimoiy himoyaga muhtoj aholi qatlamlarini moddiy 

qo‘llab-quvvatlashga doir qo‘shimcha chora-tadbirlar to‘g‘risida” PF–128-son Farmoni. Qonunchilik maʼlumotlari milliy 
bazasi, 30.04.2022-y., 06/22/128/0369-son

5. www.imv.uz – O‘zbekiston Respublikasi Iqtisodiyot va moliya vazirligi rasmiy veb sayti ma’lumotlari.
6. G. Qosimova. Aholini ijtimoiy himoyalash tizimida ijtimoiy ta’minotning o‘rni va ahamiyati. // Biznes-Expert. – Toshkent, 

2017. -№12. – 37–43-betlar.
7. O‘zbekiston Respublikasi Prezidentining 2022-yil 25-maydagi PQ–258-son “Aholining ijtimoiy himoyaga muhtoj 

qatlamlarini manzilli qo‘llab-quvvatlashga oid qo‘shimcha chora-tadbirlar to‘g‘risida”gi Qarori.
8. O‘zbekiston Respublikasi Vazirlar Mahkamasining 2021-yil 21-oktyabrdagi VMQ–654-son “Aholini ijtimoiy himoya 

qilish tizimini yanada takomillashtirish chora-tadbirlari to‘g‘risida”gi qarori. 



Jurnal sayti: https://yashil-iqtisodiyot-taraqqiyot.uz

2023. № 9

Ingliz tili muharriri: Feruz Hakimov
Musahhih: Xondamir Ismoilov 
Sahifalovchi va dizayner: Iskandar Islomov

Manzilimiz: Toshkent shahar, Mirzo Ulug‘bek tumani 
Kumushkon ko‘chasi, 26-uy. 

 © Materiallar ko‘chirib bosilganda “Yashil iqtisodiyot va taraqqiyot” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna bo‘lishingiz mumkin. Obuna bo‘lgach, 
@iqtisodiyot_77 telegram sahifamizga to‘lov haqidagi ma’lumotni skrinshot yoki foto shaklida 
jo‘natishingizni so‘raymiz. Shu asosda har oygi jurnal yangi sonini manzilingizga jo‘natamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
 El.Pochta: sq143235@gmail.com

Bot: @iqtisodiyot_77
Тел.: 93 718 40 07

“Yashil iqtisodiyot va taraqqiyot” jurnali 03.11.2022-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №046523. PNFL:  30407832680027


